
 

 

 

NATIONALFEIERDAG 2025 
Ried vum Buergermeeschter Fréd Ternes 

 
Här Eierebuergermeeschter, 
Léif Kolleeginnen a Kolleegen aus dem Schäffen- a Gemengerot, 
Léif Matbiergerinnen a Matbierger, 
 

Haut feiere mir zesummen den Nationalfeierdag, als Natioun, zesumme mat der groussherzoglecher 
Famill, als Bierger, als all déi, déi Lëtzebuerg hir Heemecht nennen – an hei, an eiser schéiner Gemeng 
Nidderaanwen, mat all deene Mënschen, déi sech mat eiser Gemeng identifizéieren. Et ass e Fest 
vum Zesummenhalt, vun der Diversitéit an och vun der Dankbarkeet fir dat Liewen, dat mir hei kënne 
féieren. 

 

Haut, op eisem Nationalfeierdag, hu mir d’Geleeënheet, zesummen ze reflektéieren – wéi mir 
zesummeliewen, a wéi mir gemeinsam d’Zukunft vun eisem Land gestalte wëllen.  

 

Mir liewen an enger Zäit vu multipele Krisen a Konflikter.  

D’Pandemie huet hir Spueren hannerlooss, d’Welt gëtt geopolitesch ëmmer méi onbestänneg, de 
Klimawandel stellt eis viru gewalteg Aufgaben, an och zu Lëtzebuerg fille Mënschen Onsécherheet 
– wéinst de Käschte vum Liewen a virun Allem wéinst ze deierem Wunnraum.  

 

A grad an esou Zäiten, déi net ëmmer einfach sinn, brauche mir Orientéierung.  

 

Virun engem gudde Mount hate mir Eise Grand-Duc Henri op Besuch an ech hunn a menger Ried e 
puer Zitater vum Grand-Duc agebaut, déi een och op dem Konschtwierk vum Jacques Schneider 
rëm fënnt. Een Zitat vum Grand-Duc erlaben ech mir hei nach eng Kéier ze widderhuelen: 

 

 

 

 



 

 

 

 « Comment faut-il vivre ? Il est trop facile de montrer du doigt les autres. Chacun de nous a une 
responsabilité. Chacun est un acteur qui, par son action personnelle, peut exercer une influence positive 
sur notre société, notre économie et notre environnement. Réfléchir régulièrement à sa propre façon de 
vivre est un exercice très important. Responsabilité et confiance y vont de pair. » 

Dës Wieder sinn méi wéi nëmmen eng Reflexioun, se sinn en Opruff un eis all! 

 

Mir fale séier an d’Versuchung, an engem komplexe Weltbild d’Schold soss anzwousch ze sichen – 
bei de Politiker, bei deenen “Aneren”, bei deene mat anere Meenungen oder engem anere Liewensstil. 

Mee wéi de Grand-Duc et sou richteg seet: Jiddereen huet eng Verantwortung. Jidderee vun eis 
kann duerch säin Handelen e positiven Impakt hunn – op seng Noperen, op d’Gesellschaft, op 
d’Ëmwelt, op seng Gemeng. 

 

Jidderee kann op sengem Niveau, mat senge Fäegkeeten an Talenter eppes bewierken an eppes a 
Beweegung setzen. 

Mir mussen déi Erausfuerderungen zesummen ugoen. 

 

A grad an Zäite vu Krisen, ass et wichteg zesummenzestoen. 

 

Allerdéngs besteet an esou onséchere Momenter och eng Chance, eis Wäerter nei ze definéieren an 
eisem Zesummeliewen esou eng nei Stäerkt ze ginn. 

 

Dofir musse mir kloer Ziler hunn. 

Ziler déi mir och hei an eiser Gemeng hunn an déi konsequent Investitiounen mat sech bréngen, fir 
eng nohalteg a laangfristeg Entwécklung vun eiser Gemeng ze garantéieren: 

- En neit Schoul- a Maison Relais-Gebai fir eis Kanner aus dem Cycle 1 (wat genee wéi eng 
Bëschcrèche normalerweis e Freiden am Gemengerot wäert gestëmmt ginn) 

- E Centre Médical, fir déi medezinesch Versuergung lokal ofzesécheren (wou een hei 
niewendrun déi éischt Mauere scho gesäit) 

- En neie ,,Loisi’’, deen am Hierscht wäert gestëmmt ginn, well et d’Kärstéck wäert gi vun eisem 
Zesummeliewen an der Gemeng 

 

 



 

 

 

- Nei Sportsinfrastrukturen ,,Am Sand’’ (wou mir lokal als Gemeng Hand an Hand mam Staat 
zesummeschaffen, fir esou beschtméiglech Synergien ze schafen) 

- Nei Wunnformen, fir deene jonken Erwuessenen a Senioren d’Méiglechkeet ze ginn heiheem 
wunnen ze bleiwen. 

- D’Mobilitéit ass e grousse Volet a verlaangt och eng konsequent Investitioun, wéi zum Beispill 
déi vum Citybus 

- An och d’Energietransitioun bléift e wichtegt Zil, an en éischt Wandrad wäert bei enger 
Biergerversammlung an 2 Woche virgestallt ginn. 

 

All dës Projeten hunn een Zil: en dynamescht a solidarescht Zesummeliewen. 

 

To all members of our international community: 

You are an essential part of our society. Your perspectives, cultures, and contributions enrich our daily lifes 
and help shape the future of our commune. 

Together, we are building a more open, vibrant and united Niederanven. 

 

Net jidderee muss d’selwecht denken oder liewen – mee jidderee soll seng Plaz hunn. An dat 
erfuerdert nolauschteren a virun Allem: de Wëllen, de Mënsch nieft sech wierklech ze gesinn. 

 

Eis Diversitéit ass kee Problem, si ass e Kaddo. Si ass e Spigel vun eiser Zäit, mee och eng Quell vu 
Kraaft, vu Kreativitéit, vu Perspektiven. Wa mir dës Diversitéit liewen, an net nëmmen toleréieren, da 
kënne mir déi Krisen, déi virun eis leien, besser zesumme meeschteren. 

2 Fotosausstellungen weisen dës Diversitéit momentan immens gutt, eng am Parc de l’Europe wou 
Leit aus der Gemeng drop ze gesi sinn, an wat hinnen wichteg ass. Ech invitéieren iech häerzlech 
herno an de Park luussen ze goen. 

An dann direkt hei nieft der Gemeng eis nei Fotostèlen déi eis Kulturkoordinatrice zesumme mam 
Fotoclub realiséiert huet. Och dës 6 Fotoen (all Kéiers recto/verso) weise perfekt, wéi vilfälteg eis 
Gemeng ass.  

 

 

 

 



 

 

 

Mir setzen eis an fir eng Gemeng wou mir net nëmme niewenteneen, mee mateneen liewen. 

 

Mir wëllen eis Gemeng ZESUMME virubréngen. 

Dofir invitéiere mir Iech all, matzemaachen: 

Mellt Iech un an eise BiergerTeams a Gremien – wou Dir aktiv matdiskutéiere kënnt. Wou mir e 
partizipative Budget praktizéieren– dat heescht: Ären Input, Är Iddien, Är Prioritéite spille eng 
wichteg Roll. 

D’Gemeng gehéiert net just dem Schäfferot a Gemengerot – si gehéiert eis alleguer a jiddereen huet 
eng Verantwortung fir e gutt Zesummeliewen. 

 

Engagéiert Iech och benevole an eise ville Veräiner. Mir brauchen iech fir weiderhin esou eng lieweg 
Gemeng ze bleiwen.  

 

Nëmmen zesummen kënne mir eppes beweegen. 

Wa jiddereen säin Deel bäidréit, da gëtt et fir keen ze vill. 

 

Léif Matbiergerinnen a Matbierger, 

Ech si stolz op d’Diversitéit an den Asaz hei zu Nidderaanwen. Stolz op eis Jonk, eis Senioren, eis 
Famillen, eis Veräiner – op all déi Leit, déi net nëmme hei wunnen, mee eis Gemeng aktiv mat 
gestalten. 

 

Ech soen Iech MERCI – vun Häerzen. Fir Ären Asaz, Är Gedold, Äert Vertrauen.  

 

E grousse Merci och jidderengem deen bei der Organisatioun vun dësem Nationalfeierdag 
involvéiert war oder deelgeholl huet. 

Dem Här Diakon fir den Te Deum, der Hueschterter Chorale, der Fanfare, eiser Police, de Pompjeeën 
a Jungendpompjeeën, de Scouten, alle Vertrieder vun de Veräiner, dem Gemengepersonal, dem 
Léierpersonal, de Bewunner aus dem CIPA an alle Matbierger déi haut zu souvill dobäi sinn. 

  

 

 



 

 

 

Ech wënschen Iech a mengem ganz perséinlechen Numm, am Numm vum Schäffen a Gemengerot 
an am Numm vum Personal vun der Gemeng Nidderaanwen e schéinen Nationalfeierdag.  

 

Vive eise Grand-duc Henri 

Vive eis groussherzoglech Famill 

Vive eis Gemeng Nidderaanwen 

Vive Lëtzebuerg 

A Vive Europa! 

 

 

 

 


